
Zerbitzura jarri

«Zerbitzatzea» testuinguru askotan zaharkitua dirudien hitz bat da. Egia esan, morrontza ez da
duina gizakiarentzat, pobrezia-egoera baten ondorioz edo diskriminazio baten ondorioz ezartzen
edo jasaten denean.

Aitzitik, «zerbitzu-espiritua», batez ere edozein motatako komunitate batean elkarrekikoa denean,
gizarte-harremanen aldaketaren froga bihurtzen da, eskema zaharrak edo hierarkia berriak
hausten dituelako. Are gehiago, zerbitzua apaltasunez bizitzea da egiazko aurrerapenaren
benetako protagonisten ezaugarria.

Nitin Nohria Harvard Business Schooleko dekano seniorrak dioenez, jada hasi den etorkizunean
umiltasuna ikasi beharko da lider ona izateko. Haren arabera, apaltasuna hitz giltzarri bihurtu
beharko da zuzendaritza-postuak betetzeko hurrengo hautagaien profiletan. Ez da inozoa. Hori dio,
konturatzen delako gero eta lehiakorragoa izateko gaur egungo joera espero ez diren emaitzak
ematen ari dela, psikologikoki hauskorra den jendea sortzen ari dela, itxurarekin obsesionatuta
daudenak, nartzisistak’.

Azken finean, emakume handiek eta gizon handiek keinu txikien bidez ezagutzen dute elkar,
antzinako ekialdeko jakituriak gogorarazten digun bezala: «Zuhaitzik handiena kimu txiki batetik
sortzen da. Dorrerik garaiena lur-muino batetik jaiotzen da. Mila miliako bidaia urrats batekin
hasten da»?.

Horrela bizitzeak hautu kontziente eta askea eskatzen du: geure baitara eta geure interesetara
bazterturik bizitzeari uztea, «bestea bizitzeko», bere sentimenduekin, bere zamak eramanez eta
bere pozak partekatuz. Denok ditugu erantzukizun txikiak edo handiak eta autoritate-guneak:
politikan eta gizartean, baina baita familian, ingurune akademikoan eta komunitatean ere.
Aprobetxa ditzagun gure «ohorezko postuak» guztion onerako, giza harreman zuzen eta
solidarioak eraikiz.

Horrela bizi izan zen Igino Giordani - idazlea, kazetaria, politikaria eta familiako aita - diktadurak
Italian markatutako une historiko batean. Bere esperientzia adierazteko, honako hau idatzi zuen:
«Politika morroi bat da, eta ez du jabe bihurtu behar: ez du abusu, nagusitasun edota dogma
bihurtu behar. Horretan datza bere eginkizuna eta duintasuna: zerbitzu soziala izatean, karitatea®
ekintzan: aberri-karitatearen lehen forman».

Ziur asko, Chiara Lubichek hein batean gizon horrekin zuen harremana zela eta, bere garaian
sustraitutako gizona eta, aldi berean, hesi eta harresietatik harago proiektatutako aitzindaria zena,
behin baino gehiagotan gogoratu zuen politika benetako esperientzia denean “Maitasunen
Maitasuna” dela senidetasunean gizateriari zerbitzu egiazkoena eta desinteresatuena ematen
zaiolako.

! Michele Genisio, Umilta.

3 Giordanik karitate hitza erabiltzen du, ez zentzu "asistentzialean", ulertu ohi den bezala, baizik eta zentzu kristauan,
maitasunaren forma gorena adierazten baitu.

HILEKO IDEIA, Fokolareen Mugimenduko “Sinesmen ez erlijiosoak dituzten pertsonekin elkarrizketarako Zentroak” egiten du. 2014an
Uruguain jaiotako ekimena da, Bizi-Hitzaren balioak sinesmenik ez duten lagunekin partekatzeko sortua. Bizi-Hitza, Mugimenduko kideek
ekintzan jartzeko konpromisoa hartzen duten Eskritura Santuetako esaldia da. HILEKO IDEIA 12 hizkuntzatara itzultzen da gaur egun,
eta 25 herrialdetan baino gehiagotan banatzen da, testua kultura sentsibilitate desberdinen arabera moldatuz.

